ചരിത്രാവർത്തനം
....................................
നഗരകോണിൽ
ആളൊഴിഞ്ഞ
ഒറ്റമുറി ലോഡ്ജ്

കൂട്ടിന് തണുപ്പ് -
മുറുക്കുന്ന മൗനം ,
നിരാശയുടെ ചിരികളിൽ
മരിച്ച ചുവരിലെ
നിലച്ച ഘടികാരസമയം

വാടക കൊടുക്കാനാകാതെ
തൂങ്ങി മരിച്ചവന്റെ
ആത്മാവ് വരച്ച നരച്ച
ചുമർച്ചിത്രങ്ങൾ ,

വാർദ്ധക്യത്തിൽ
ക്ഷയരോഗത്തോടെ
ചലിയ്ക്കുന്ന ഫാൻ

ചതിയ്ക്കപ്പെട്ടവന്റെ
ചരിത്രാന്വോഷണത്തിൽ
കെട്ടണയുന്ന വെളിച്ചം 

പകുതി ചാരിയ
സ്വപ്നത്തിന്റെ വാതിൽ,
തിരശ്ശീലയ്ക്കപ്പുറം
കണ്ണീർക്കടലുകൾ

പൊട്ടിയ ജനാല ചില്ലുകൾ
അസ്തമയ സൂര്യനെ
കുത്തി നിർത്തി
കൺമുന്നിൽ
ക്രൂശിയ്ക്കുന്നു ,

ചുറ്റും 
നരകിച്ച പകലിന്റെ
ഓർമ്മകൾക്ക്
 ചിതയൊരുക്കിയ
സിഗരറ്റു ചാരം ,

ചിറകടിയൊച്ചയില്ലാതെ
ഭൂതകാലത്തിലേയ്ക്ക്
പാറും സ്മൃതിപക്ഷികൾ,

അതിഥികൾക്കായി 
ദ്രവിച്ച കസേരകൾ ,
മുഖമറിയാത്തവർക്ക്
വിരുന്നൊരുക്കുന്നവർ ,
വിളമ്പിയുറക്കാൻ
സ്വയമൊരുങ്ങുന്നവർ 

ഇരുളരങ്ങിലേയ്ക്ക്
നിശബ്ദമായി
കിതച്ചു ഞരങ്ങുന്ന
നക്ഷത്ര വേഗങ്ങൾ ,

മറവിയുടെ മുഖങ്ങൾ
വിലയിടുന്ന തിരക്കുകൾ,
പകലിനെ പേടിയ്ക്കുന്ന
രാത്രിയുടെ കണ്ണുകൾ

സുപ്രഭാത ഗാനത്തിൽ
വെഞ്ചരിയ്ക്കുന്ന ദേഹം,
പകൽ കുമ്പസാരക്കൂടാണ് 
ക്ഷമിയ്ക്കപ്പെടുന്നിടം ,

പകൽ മറയവേ
കുമ്പസാരങ്ങൾക്ക്
തിരശ്ശീല വീഴുന്നു ,
പിന്നെയും ചരിത്രം
ആവർത്തിയ്ക്കുന്നു
..............✍🏽......................
നിബിൻ കള്ളിക്കാട്
